
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2018 ԹՎԱԿԱՆԻ ՀՈԿՏԵՄԲԵՐԻ 10-Ի N 1146-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ
Հիմք ընդունելով Նորմատիվ իրավական ակտերի մասին» Հայաստանի Հանրապետության օրենքի 33-րդ հոդվածի 3-րդ մասը՝ Հայաստանի Հանրապետության կառավարությունը որոշում է. 
1.	Հայաստանի Հանրապետության կառավարության 2018 թվականի հոկտեմբերի 10-ի «Հանրային քննարկումների կազմակերպման և անցկացման կարգը սահմանելու և Հայաստանի Հանրապետության կառավարության 2010 թվականի մարտի 25-ի N 296-Ն որոշումն ուժը կորցրած ճանաչելու մասին»  № 1146-Ն որոշման (այսուհետ՝ Որոշում) 1-րդ կետից հետո լրացնել նոր 1.1-րդ կետ հետևյալ բովանդակությամբ.
«1.1 Հանձնարարել Հայաստանի Հանրապետության արդարադատության նախարարին՝ 
սույն որոշումն ուժի մեջ մտնելուց հետո 1 ամսյա ժամկետում մշակել և հաստատել որոշման հավելվածի 17.1-րդ կետով նախատեսված առերես հանրային քննարկումների վերաբերյալ գրավոր արձանագրությանը ներկայացվող պահանջները, սահմանել խնդրագրի ձևաչափը և ապահովել հանրային քննարկումների միասնական կայքում վերջինիս գործարկումը։»
2․ Որոշման հավելվածի 17-րդ կետից հետո լրացնել նոր 17.1-րդ և 17.2-րդ կետեր հետևյալ բովանդակությամբ.
«17.1 Նախագիծը մշակող մարմինը միասնական կայքում իրավական ակտի նախագծի հանրային քննարկում սկսելու պահից բացում է նաև խնդրագիր։ Միասնական կայքում տեղադրված համապատասխան հղման միջոցով ֆիզիկական և(կամ) իրավաբանական անձինք հրապարակված նորմատիվ իրավական ակտի նախագծի վերաբերյալ կարող են խնդրագրի միջոցով ներկայացնել իրենց առաջարկություններն առերես քննարկում կազմակերպելու անհրաժեշտության վերաբերյալ՝ նշելով անունը, ազգանունը, էլեկտրոնային փոստի հասցեն, ցանկության դեպքում՝ բնակության հասցեն, հեռախոսահամարը։ Այն պարագայում, երբ առերես քննարկում կազմակերպելու անհրաժեշտության մասին դիրքորոշում ներկայացրած անձանց թիվը կազմում է միասնական կայքում տեղադրված նորմատիվ իրավական ակտի նախագծի վերաբերյալ առաջարկություն կամ դիտողություն ներկայացրածների ընդհանուր թվի առնվազն 1/3-ը, բայց ոչ պակաս, քան երկուսը, նախագիծը մշակող մարմինը նախագծի հանրային քննարկման ավարտից հետո 5 աշխատանքային օրվա ընթացքում պետք է կազմակերպի առերես քննարկում՝ շահագրգիռ անձանց մասնակցությամբ: Սույն կետով նախատեսվող առերես հանրային քննարկում իրականացնող պետական կառավարման համակարգի մարմինը պետք է կազմի քննարկումների վերաբերյալ գրավոր արձանագրություն։
17.2 Միասնական կայքում հանրային քննարկման նպատակով տեղադրված նախագծի վերաբերյալ կազմակերպվող առերես քննարկման ընթացքում ներկայացված բոլոր առաջարկությունները և դիտողությունները հանրային քննարկում իրականացնող մարմնի կողմից ներառվում են նախագծի վերաբերյալ առաջարկությունների ամփոփաթերթում:»։
3.	Որոշման հավելվածի 32-րդ կետից հետո լրացնել նոր 33-րդ կետ հետևյալ բովանդակությամբ․
«33. Յուրաքանչյուր պետական կառավարման մարմին իր ինտերնետային կայքում եռամսյակային պարբերականությամբ պետք է հրապարակի շահագրգիռ անձանց հետ հանդիպումների, բաց լսումների, քննարկումների, հասարակական հարցումների, ինչպես նաև հեռահաղորդակցության հնարավոր միջոցներով հանրային քննարկումների և դրանց արդյունքների, այդ թվում՝ խորհրդատվությունների, առերես քննարկման և դրանց մասնակիցների թվի, ստացված առաջարկությունների քանակի, դրանցից ընդունվածների վերաբերյալ տեղեկատվությունը։ 
4.	Սույն որոշումն ուժի մեջ է մտնում պաշտոնական հրապարակմանը հաջորդող օրվանից:

1. Անհրաժեշտությունը
Սույն որոշման ընդունումը պայմանավորված է «Հայաստանի բիզնես խորհրդատվության մեխանիզմների գնահատման (ԲԽՄԳ)» ծրագրի շրջանակում մշակված վերջնական հաշվետվության շրջանակներում ներկայացված առաջարկությունների կիրակման անհրաժեշտությամբ՝ ուղղված մասնավոր հատվածի որոշումների կայացման գործընթացին մասնակցության ապահովմանը:  
 2. Ընթացիկ իրավիճակը և առկա խնդիրները
Հայաստանի բիզնես խորհրդատվության մեխանիզմների գնահատման (ԲԽՄԳ)» ծրագրի շրջանակում «ԱՎԱԳ Սոլյուշնս» ՍՊԸ-ի կողմից՝ Հայաստանում ԱՄՆ ՄԶԳ-ի և «ԱՎԱԳ Սոլյուշնս» ՍՊԸ-ի միջև 2017թ.-ի մարտի 24-ին ստորագրված պայմանագրի համաձայն կազմվել է Հայաստանի բիզնես խորհրդատվության մեխանիզմների գնահատման (ԲԽՄԳ) ծրագրի վերջնական հաշվետվությունը (այսուհետ՝ Հաշվետվություն): 
Հաշվետվությունը ներառում է բիզնես խորհրդատվությունների միջազգային լավագույն փորձը, Հայաստանի օրենսդրությամբ սահմանված իրավական պահանջները, ուսումնասիրության մեջ առանձնացված ճյուղերի/ոլորտների հետ կապված ընթացիկ խորհրդատվության հարթակները և վերջապես դրանց գնահատումը պետական և մասնավոր հատվածի կողմից: Հաշվետվության մեջ ներկայացվում են առաջարկություններ` իրավական և ընթացակարգային հարցերի, հետադարձ կապի մեխանիզմների, խորհրդատվության ժամանակահատվածի և մի շարք այլ դրույթների վերաբերյալ, մասնավորապես՝
· Հստակություն, թե ինչ պետք է ընդգրկվի Ամփոփագրում: Ներկայիս օրենսդրությունը չի հստակեցնում, արդյոք ստացված բոլոր առաջարկությունները պետք է ներառվեն Ամփոփագրում: Այս դրույթը պետք է վերանայվեն, որպեսզի հստակեցվի, որ բոլոր առաջարկությունները պետք է կազմեն Ամփոփագրի մի մասը:

· Նշել դեպքերը և չափանիշները, որոնց դեպքում պետական մարմինները պարտավոր կլինեն խորհրդատվություններ անցկացնել դեմ առ դեմ քննարկման եղանակով: Նախագծի վերաբերյալ հասարակական կարծիքի ուսումնասիրությունների կազմակերպումը պարտադիր պետք է լինի: Մեկ այլ եղանակով, կայքում նախագիծը ներկայացնելիս, պետական մարմինները պետք է բացի խնդրագիր ներկայացնելու հնարավորություն՝ առցանց քննարկում անցկացնելու պահանջով։ 

· Ստեղծել համակարգ բիզնես խորհրդատվությունների շրջանակներում կազմակերպված հանդիպումների արձանագրությունների պատշաճ անցկացման համար:

· Պետական մարմիններում ստեղծել բիզնես խորհրդատվությունների որակի ապահովման ներքին մեխանիզմներ: Պետական մարմինները պետք է ստեղծեն համակարգեր, որոնք կտրամադրեն տվյալ ժամանակահատվածում անցկացված հանրային քննարկումների վերաբերյալ վիճակագրությունը:

3. Տվյալ բնագավառում իրականացվող քաղաքականությունը
ՀՀ կառավարությունը որդեգրել է պետական կարգավորումների արդյունավետության բարձրացման, գործող ընթացակարգերի բարելավման և պարզեցման քաղաքականություն:
	4. Կարգավորման նպատակը և բնույթը

Նախագծով սահմանվում է, որ՝
· Հանրային քննարկման նոր մոտեցում, որով պետական մարմինները պարտավոր կլինեն խորհրդատվություններ անցկացնել դեմ առ դեմ քննարկման եղանակով: Մասնավորապես` միասնական կայքում նախագիծը ներկայացնելիս, երբ առերես քննարկում կազմակերպելու անհրաժեշտության մասին դիրքորոշում ներկայացրած անձանց թիվը կազմում է միասնական կայքում տեղադրված նորմատիվ իրավական ակտի նախագծի վերաբերյալ առաջարկություն կամ դիտողություն ներկայացրածների ընդհանուր թվի առնվազն 1/3-ը, բայց ոչ պակաս, քան երկուսը, սահմանվում է առերես քննարկում անցկացնելու պահանջ։ 
· ՀՀ արդարադատության նախարարին հանձնարարվում է որոշումը ուժի մեջ մտնելուց հետո 1 ամսյա ժամկետում մշակել և հաստատել որոշմամբ նախատեսված առերես հանրային քննարկումների վերաբերյալ գրավոր արձանագրությանը ներկայացվող պահանջները, սահմանել խնդրագրի ձևաչափը և ապահովել հանրային քննարկումների միասնական կայքում վերջինիս գործարկումը։
· Նախագիծը մշակող մարմինը միասնական կայքում իրավական ակտի նախագծի հանրային քննարկում սկսելու պահից բացում է նաև խնդրագիր։ 
· Ֆիզիկական և(կամ) իրավաբանական անձինք հրապարակված նորմատիվ իրավական ակտի նախագծի վերաբերյալ կարող են խնդրագրի միջոցով ներկայացնել իրենց առաջարկություններն առերես քննարկում կազմակերպելու անհրաժեշտության վերաբերյալ՝ նշելով անունը, ազգանունը, էլեկտրոնային փոստի հասցեն, ցանկության դեպքում՝ բնակության հասցեն, հեռախոսահամարը։ 
· Միասնական կայքում հանրային քննարկման նպատակով տեղադրված նախագծի վերաբերյալ կազմակերպվող առերես քննարկման ընթացքում ներկայացված բոլոր առաջարկությունները և դիտողությունները հանրային քննարկում իրականացնող մարմնի կողմից ներառվում են նախագծի վերաբերյալ առաջարկությունների ամփոփաթերթում։
· Յուրաքանչյուր պետական կառավարման մարմին իր ինտերնետային կայքում եռամսյակային պարբերականությամբ պետք է հրապարակի շահագրգիռ անձանց հետ հանդիպումների, հանրային քննարկումների և դրանց արդյունքների, դրանց մասնակիցների թվի, ստացված առաջարկությունների քանակի, դրանցից ընդունվածների վերաբերյալ տեղեկատվությունը։
4. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ էկոնոմիկայի նախարարության կողմից՝ «Հայաստանի բիզնես խորհրդատվության մեխանիզմների գնահատման (ԲԽՄԳ)» ծրագրի շրջանակում մշակված վերջնական հաշվետվության շրջանակներում ներկայացված առաջարկությունների հիման վրա:
5. Ակնկալվող արդյունքը. 
Նախագծի ընդունմամբ ակնկալվում է՝
· Կառավարության և գործարար համայնքի միջև բարելավված բիզնես խորհրդատվությունների շրջանակ:
· Հայաստանի Հանրապետության էկոնոմիկայի նախարարության կարողությունների հզորացում՝ բիզնեսի հետ կապված քաղաքականության և կարգավորող հարցերի շուրջ պատշաճ պետական-մասնավոր երկխոսություն հաստատելու գործում, ինչպես նաև բոլոր պետական մարմիններում հաղորդակցման համանման մոտեցում կիրառելու  հնարավորության ստեղծում:
· Քաղաքականության մշակման գործընթացում մասնավոր հատվածի բարձր ներգրավվածություն:



Տ Ե Ղ Ե Կ Ա Ն Ք
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2018 ԹՎԱԿԱՆԻ ՀՈԿՏԵՄԲԵՐԻ 10-Ի N 1146-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ՆՈՐՄԱՏԻՎ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՄԱՍԻՆ


«Հայաստանի Հանրապետության կառավարության 2018 թվականի հոկտեմբերի 10-ի N 1146-Ն որոշման մեջ լրացումներ կատարելու մասին» ՀՀ կառավարության որոշման նախագծի ընդունման կապակցությամբ այլ նորմատիվ իրավական ակտերի ընդունման անհրաժեշտություն չկա: 





Տ Ե Ղ Ե Կ Ա Ն Ք
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2018 ԹՎԱԿԱՆԻ ՀՈԿՏԵՄԲԵՐԻ 10-Ի N 1146-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԲՅՈՒՋԵՈՒՄ ԵԿԱՄՈՒՏՆԵՐԻ ԵՎ ԾԱԽՍԵՐԻ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ

Հայաստանի Հանրապետության կառավարության 2018 թվականի հոկտեմբերի 10-ի N 1146-Ն որոշման մեջ լրացումներ կատարելու մասին» ՀՀ կառավարության որոշման նախագծի ընդունման կապակցությամբ Հայաստանի Հանրապետության պետական բյուջեում եկամուտների և ծախսերի էական ավելացում կամ նվազում չի նախատեսվում: 


